ხუთი წლის წინ აფხაზეთისა და რუსეთის ერთ-ერთი ცენტრალური გაზეთი ხოტბას ასხამდა კაცს, რომელმაც «აფხაზეთი რუსეთს დაუბრუნა», მისი სახელი ისტორიაში შევაო, - ღაღადებდა გაზეთი. რიგითმა ინჟინერმა, აფხაზეთის აღმოსავლეთის ფრონტის ყოფილმა მეთაურმა, ლეონის ორდენის კავალერმა და აფხაზეთის გმირმა გენადი ნიკიტჩენკომ თანამოაზრეებთან ერთად პირველმა წამოიწყო აფხაზეთში მცხოვრებთათვის რუსეთის მოქალაქეობის მიცემის პროცესი. მაგრამ დღეს გენადი ვასილევიჩი თავის ამ ნაბიჯს წარმატებულად აღარ თვლის:

- ომის შემდეგ აფხაზეთში რუს თანამემამულეთა სათვისტომოების კონგრესი შევქმენით, რომელსაც თავდაპირველად, ვიცე-პრემიერი, პროფესორი იური ვორონოვი ხელმძღვანელობდა. 1995 წლიდან კონგრესის მეთაურობა მე დამაკისრეს. აფხაზეთში საშინელი სიდუხჭირე იყო. გავიგე, ესტონეთში მცხოვრები რუსები მოსკოვში, სხვადასხვა ინსტანციის საშუალებით, ესტონეთის რუსებისთვის რფ-ის მოქალაქეობის მიცემას ახერხებდნენ. რითი ვარ ნაკლები-მეთქი, ვიფიქრე. მთელი წელი ვეხვეწებოდი მოსკოველ მოხელეებს და ბოლოს, ჩემსას მივაღწიე - 2 წელიწადში 5 ათას ადამიანს მივაღებინე რუსეთის პასპორტი. მაგრამ... 2001 წლის 30 იანვარს, მოქალაქეობის მიღების კომისიამ ჩვენი მოღვაწეობა აღკვეთა. თავად განსაჯეთ, იმხანად, ჯერ კიდევ შევარდნაძის დროიდან მოყოლებული, რუსეთის საგარეო საქმეთა სამინისტროში საქართ-ველოს გავლენა კვლავ ძლიერი იყო... მაშინ მე წერილობით მივმართე პუტინს. 

- დღეს რატომ გეძახიან «აფხაზეთის ხალხის მტერს?»

- ხალხი ამას არ ამბობს. აფხაზეთის ჩინოსნები, რესპუბლიკის მეთაურები მამკობენ ასე. მათთვის და ბევრი რუსი ჩინოსნისთვის მართლაც მტერი ვარ. ალბათ იმიტომ, რომ ვერ ვეგუები იმას, რასაც ვხედავ და სიმართლეს ვამბობ: აფხაზეთის ბიუჯეტის მეოთხედს, 230 მილიონს აფხაზეთს რუსეთი აძლევს. პენსიებსაც უხდიან, ეს კიდევ ასეულობით მილიონია. გზებსაც რუსეთი აკეთებს. ამ ფულმა გარყვნა რესპუბლიკის ხელმძღვანელობა, ამ ფულით ატარებენ ანტირუსულ პოლიტიკას, ანტირუსულ კურსს. მართალი სიტყვის გაგონება არავის მოსწონს, სამი წლის წინ ჩვენი კონგრესის გაუქმება და ანალოგიური სამთავრობო სტრუქტურის შექმნა გადაწყვიტეს. მაგრამ ხალხი მაინც ჩვენთან მოდის მოქალაქეობის მისაღებად - ჩვენ არც ქრთამს ვიღებთ და არც პროცენტებს. ეს არ არის მთავარი: აფხაზეთის მთავრობას აფხაზეთში რუსების დამცველთა უკანასკნელი სტრუქტურის მოსპობა უნდა.

გენადი ნიკიტჩენკოს უამრავი საბუთი აქვს აფხაზეთში რუსების შევიწროებისა - მილიციაში მოზარდებისა და უფროსების ცემა (ამას წინათ ერთ რუს ყმაწვილს ცემით ელენთა ისე დაუზიანეს, რომ ექიმებს მისი ამოკვეთა მოუხდათ), რუსეთიდან ბავშვების გატაცება და აფხაზეთში უკანონოდ შეყვანა, მერე კი მთებში მონებად გაყიდვა. ერთი ბიჭი 3 წელი იმყოფებოდა მონობაში, მერე გაქცევა მოახერხა და კონგრესს მიაკითხა. ნიკიტჩენკომ ძლივს გაიყვანა რუსეთში. ბინებიდან რუსი მასწავლებლების, ექიმების, პენსიონერების გამოსახლება ბიზნესად იქცა. სულის შემძვრელია დამსახურებული რუსი მასწავლებლის ამბავი, რომელიც ბინიდან გააგდეს, საბუთები ჩამოართვეს და დღემდე ქუჩაში სძინავს აბაზანაში. სამართლებრივი ორგანოების პატიოსანი რიგითი მუშაკები, ადვოკატები, როცა რუსებს ხვდებიან, ჩურჩულით ეუბნებიან, - ჩვენი იმედი ნუ გექნებათ, მიდით კონგრესში, დახმარება ნიკიტჩენკოს სთხოვეთო. კონგრესი არაერთ პრობლემას აგვარებდა... სწორედ ეს არ მოსწონს აფხაზეთის მთავრობას, რომელსაც აქტიურად უბამს მხარს იქ მცხოვრები სომხური დიასპორა (სომხები რესპუბლიკაში აფხაზებზე მეტნი არიან!) და მოხელეები რუსეთიდან.

- აფხაზეთში შეიქმნა რუსეთის ფონდის «დემოკრატიის კავკასიური ინსტიტუტის» ფილიალი. რუსეთიდან შემოსული ფულით დემოკრატიული და ანტინაციონალისტური საზოგადოების შექმნის მაგიერ ფონდის ხელმძღვანელობა საუკუნე-ნახევრის წინ თურქეთში გადასახლებული მოჰაჯირების გადმოსახლებაზე ზრუნავს. გასახლება-შემოსახლებას კი კარგი არაფერი მოაქვს. ნახეთ, რა ხდება ყირიმში!

- თქვენ აფხაზები არ გიყვართ?

- მე ამ მამაც და თავისუფლებისმოყვარე ხალხს სიკვდილის პირისპირ ვგზავნიდი და თავადაც მივყვებოდი. აქ ჩემი ქალიშვილი დაიღუპა - ჩემი სახლი ქართულმა ტანკმა გაანადგურა. უამრავი ხალხი იბრძოდა ჩემთან ერთად. მე უბრალო აფხაზებთან კარგი დამოკიდებულება მაქვს. საწყენია, რომ დღეს ისინი მათ გვერდით მცხოვრებ რუსებს, სომხებს, ბერძნებს და სხვა ხალხებს უპირისპირდებიან. ტელევიზიით ამაზე არავინ ტეხს განგაშს. მაგალითად, ერთსა და იმავე დანაშაულისთვის აფხაზს გაათავისუფლებენ, რუსსა და სომეხს - არა. ეს კიდევ არაფერი, ალბერტ თარბა, რომელმაც ჩვენი კონგრესის პირველი მეთაური იური ვორონოვი 1995 წელს მოკლა და რომელსაც უმაღლესი ზომა ჰქონდა მისჯილი - უკვე თავისუფალია...

თუ მთავრობას აფხაზი მიმართავს მატერიალური დახმარებისთვის, მაშინვე მიიღებს, სხვას კი უქრთამოდ არაფერი გამოუვა. სწორედ ეს არის დაპირისპირების გაღვივება. ეს პოლიტიკა აფხაზებისთვისაც საზიანოა - მათ მუშაობა აღარ უნდათ, აფხაზები, როგორც ერი, ნელ-ნელა ისპობა, ახალგაზრდობა ქალაქში გარბის, იქ უსაქმურობენ, ლოთობენ და ნარკომანობენ. რატომ მოიყვანონ მაინცდამაინც მანდარინი ან ჩაი, როცა ერთი ასანთის კოლოფი მარიხუანა მოსკოვის მიწისქვეშა გადასასვლელში 500 რუბლი ღირს... ეკონომიკა არ ვითარდება, სოფლის მეურნეობა გაპარტახებულია. ხალხს ატყუებენ, - მეორე შვეიცარია გვექნებაო. ეს ბლეფი თხუთმეტი წელია გრძელდება. მუქთა რუსულ ფულს არა კონკრეტული პროგრამებისთვის იძლევიან, არამედ უყრიან, როგორც ღორებს სალაფავს და ამით რყვნიან. ასე აზულუქებდნენ ოდესღაც ინდიელებს. ახლა სად არიან ისინი?

- მაგრამ დახმარების გარეშე აფხაზეთი ხომ ვერ გაიმართება წელში?

- ასეთი საგარეო და საშინაო პოლიტიკით ისინი წელში ვერასოდეს გაიმართებიან, მით უმეტეს, როცა პოლიტიკა შანტაჟამდე მიდის - თუ ფულს არ მოგვცემთ, საქართველოში დავბრუნდებითო. სამწუხაროდ, ჩემი აზრი არავის აინტერესებს, რადგან ძალზე განსხვავდება აფხაზეთის მთავრობის შეხედულებისგან და რუსი მოხელეების სიხარბისგან. 

- ნუთუ ჩვენს ჩინოსნებს მოვალეობის გრძნობის გარდა სხვა გრძნობებიც გააჩნიათ?

- ეს ცალკე თემაა: ჩამოდის რუსი მოხელე, აჭმევენ, ასმევენ... ხედავს უამრავ მიტოვებულ ქონებას და გულუბრყვილოდ კითხულობს, - ვისია ეს სახლები და სანატორიუმებიო. არავისი, - მიუგებენ, - თუ გინდათ, თქვენი იყოსო. «მინდა!» - არ აყოვნებს პასუხი. სანამ ჩინოსანი თანამდებობაზეა და თავისი ახალი სამშობლოსთვის სასიკეთო საქმეს აკეთებს, ყველაფერი მშვენივრად არის, მაგრამ თუ ფეხი დაუცდა და ხელისუფლებიდან მიაბრძანეს, მაშინვე მიახლიან, - ბოდიში, მაგრამ ხელშეკრულება კანონდარღვევით გაფორმდა, ამიტომ გარიგებაც გაუქმებულიაო. და კაცმა არ იცის, იმ სანატორიუმს თუ სახლს მერამდენე მოხელე ყიდულობს. ეს მთელმა აფხაზეთმა იცის და დასცინიან მათ. აბა, როგორ შეიძლება გავლენის მოხდენა აფხაზეთზე, როცა ვერ გაგირკვევია პირადი და სახელმწიფოებრივი ინტერესები.

- 1995 წელს აფხაზეთმა რეფერენდუმზე რუსეთთან მიერთებას მისცა ხმა. დღეს რომ ჩატარდეს ასეთივე გამოკითხვა, რა შედეგი ექნება?

- აფხაზთა უმეტესობა «არას» იტყვის, რუსები, სომხები, ბერძნები და სხვა დანარჩენები - «დიახს». რუსეთი კი კვლავ თავის ფულს ხარჯავს და ამით აფხაზეთში მცხოვრებ რუსებს სწირავს. რუსეთი ამ საქციელით ავტორიტეტს ილახავს, თავისი გაუკონტროლებელი ფულით აფხაზებს სპობს. რუსმა მოხელეებმა კი აფხაზეთში ფულის დიდი რაოდენობით «გადაქაჩვის» შემდეგ აფხაზები აგვიბუნტეს - ნახეთ, ეს უღირსი რუსები თქვენზე რას ამბობენო. ჩვენ ერთადერთი რამ გვინდა გავაგებინოთ რუსეთის ხელისუფლებას: თუ რუსეთი აფხაზეთში რუსულ დიასპორას დაკარგავს, ამდენი ხარჯი არმად წავა. ამჟამად აქ არც რუსი ტურისტია დაცული, არც ბიზნესმენი, მით უმეტეს, ადგილობრივი რუსები. მეტს გეტყვით. 2012 წელს აფხაზეთის მთელი საქმის წარმოება აფხაზურ ენაზე გადადის. კანონი 2007 წლის 14 ნოემბერს ერთხმად იქნა მიღებული. რუსი პენსიონერები და არა მარტო ისინი, ვერასოდეს შეისწავლიან ურთულეს აფხაზურ ენას. ეს რა არის, მადლობის მაგიერია? ეს არ არის რუსეთის ღალატი?


